
一議收藏處所照得　國史古稱爲金匱石室之書葢欲

收藏謹嚴流傳永久今宜稍倣此意月置一小櫃歲置一

大櫃俱安放東閣左右房內每月史官編完草稿裝爲七

冊一冊爲起居六冊爲六曹事蹟仍于冊面各記年月史

官姓名送內閣驗訖卽投入小櫃用文淵閣印封鎖歲終

內閣同各史官開取各月草稿收入大櫃用印封鎖如前

永不開視

一議謄錄掌管照得史館紀錄所用謄錄典守官吏見今

纂修　實錄卽可通融選用合將各館謄錄官選取勤謹

善書者二員專錄秘密文字行吏部選撥善書貼寫辦贏

吏十二名專寫各衙門章牘撥當該吏四名專管文冊及

朝夕啟閉館門常行供事滿日各照常送部撥補不給

恩典

一議補修記注伏睹　聖明踐祚之始卽　召見輔臣于

平臺二年之春　召見計吏廉能卓異者　面賜獎諭邇

者以吏兵二部奏除文武職官又　親臨銓選皆古帝王

之盛節三年之閒　鴻猷善政不可縷數兹者曠典修復

亦合將二年以前事蹟追書謹錄用傳萬世擬令各官除

每日照前供事外兼將二年以前　起居初政亦照月分

曹以次纂錄其　詔勑等頃內閣查付各衙門章奏行六

--

科照月類抄一冊送內閣轉發　奉

聖旨都依擬行

武淸伯李偉請價自造墳塋工部尙書郭賓援　世宗朝

章聖皇太后母家玉田伯蔣輸乞恩造墳事例題擬折銀

二萬兩

上嫌其薄下部覆議閣臣張居正等䟽略曰臣等犬馬微

情敢不仰體

皇上孝事

聖母篤厚外家之心從優議處但思孝在無違而必事之

以禮恩雖無窮而必裁之以義貴戚之家不患不富患不

知節富而循禮富乃可久越分之恩非所以厚之也踰涯

之請非所以自保也

五月輔臣張居正請　勑吏部凡所在督學使者非方正

博聞之士宜勿遣督學使者所使修起敎化毋得日坐都

城中虛談賈譽計日待轉使人得干以私宜以時遍歷所

部郡邑所至興廉舉孝謹察學官博士弟子每三年四方

郡國旣大舉士卽令主爵御史大夫察舉其能否御史中

丞部使者又非時得以論列其事其能明布諭下綱紀人

倫不涉流俗者詔進其官設有群聚徒黨虛論高議若受

事請謁反以突梯脂韋事人者輒罪之博士弟子務崇孝

